Darlleniadau Dramatig

Y daith at y Môr Coch
Exodus 13:17 – 14:22
Llefarydd
Pan wnaeth Pharo adael i'r bobl fynd, wnaeth Duw ddim eu harwain nhw i wlad y Philistiaid, er mai dyna fyddai'r ffordd gyntaf. Doedd gan Dduw ddim eisiau i'r bobl newid eu meddyliau a mynd yn ôl i'r Aifft pan oedd y Philistiaid yn bygwth rhyfela yn eu herbyn nhw. Felly dyma Duw yn mynd â'r bobl drwy'r anialwch at y Môr Coch. Aeth pobl Israel allan o'r Aifft fel byddin yn ei rhengoedd.
Dyma Moses yn mynd ag esgyrn Joseff gyda nhw. Roedd Joseff wedi

gwneud i bobl Israel addo, “Dw i'n gwybod y bydd Duw yn gofalu amdanoch chi. Dw i eisiau i chi fynd â'm hesgyrn i gyda chi o'r lle yma.

Dyma nhw'n gadael Swccoth ac yn gwersylla yn Etham wrth ymyl yr

anialwch. Roedd yr ARGLWYDD yn arwain y ffordd mewn colofn o niwl yn ystod y dydd, a cholofn o dân yn y nos. Felly roedden nhw'n gallu teithio yn y dydd neu'r nos. Roedd y golofn o niwl gyda nhw bob amser yn y dydd, a'r golofn o dân yn y nos. Yna dyma'r ARGLWYDD yn dweud wrth Moses:

Duw


Dywed wrth bobl Israel am droi yn ôl i gyfeiriad Pi-hachiroth, sydd rhwng

Migdol a'r môr, a gwersylla ar lan y môr, yn union gyferbyn â Baal-tseffon.

Bydd Pharo yn meddwl, ‘Dydy pobl Israel ddim yn gwybod ble i droi. Maen

nhw wedi eu dal rhwng yr anialwch a'r môr!’ Bydda i'n gwneud Pharo yn ystyfnig unwaith eto, a bydd yn dod ar eu holau. Ond bydda i'n cael fy anrhydeddu drwy beth fydd yn digwydd i Pharo a'i fyddin. Bydd pobl yr Aifft yn dod i ddeall mai fi ydy'r ARGLWYDD.

Llefarydd
Felly dyma bobl Israel yn gwneud beth ddwedodd Moses. Pan ddywedwyd wrth frenin yr Aifft fod y bobl wedi dianc, dyma fe a'i swyddogion yn newid eu meddyliau:

Pharo


Beth oedd ar ein pennau ni?

Swyddog

Dyn ni wedi gadael i'n caethweision fynd yn rhydd!

Llefarydd

Felly dyma fe'n paratoi ei gerbydau rhyfel ac yn mynd â'i filwyr gydag e.

Aeth â chwech chant o'i gerbydau gorau, a'r cerbydau eraill i gyd, gyda

cadfridog yn bob un. Roedd yr ARGLWYDD wedi gwneud Pharo, brenin yr

Aifft, yn ystyfnig, a dyma fe'n mynd ar ôl pobl Israel. Ond roedd pobl Israel  yn mynd yn eu blaenau yn hyderus. Dyma'r Eifftiaid yn mynd ar eu holau gyda'i ceffylau a'u cerbydau rhyfel a'u milwyr i gyd, a dod o hyd iddyn nhw yn gwersylla yn Pi-hachiroth, ar lan y môr, gyferbyn a Baal-tseffon. 
Wrth i Pharo a'i fyddin agosáu, dyma bobl Israel yn eu gweld nhw'n dod tuag atyn nhw. Roedden nhw wedi dychryn am eu bywydau, a dyma nhw'n gweiddi ar yr ARGLWYDD, a dweud wrth Moses:

Israeliad 1 

Wyt ti wedi dod â ni allan i'r anialwch i farw am fod dim lle i'n claddu ni yn yr


Aifft? Beth oedd ar dy ben di yn dod â ni allan o'r Aifft? 
Israeliad 2

Dyma'n union ddwedon ni pan oedden ni yn yr Aifft, ‘Gad lonydd i ni ddal ati

i weithio i'r Eifftiaid. Mae'n well gwneud hynny na mynd i farw yn yr

anialwch!’”

Llefarydd
Ond dyma Moses yn dweud wrth y bobl:

Moses
Peidiwch bod ag ofn! Arhoswch chi, a cewch weld sut bydd yr ARGLWYDD yn eich achub chi. Fyddwch chi ddim yn gweld yr Eifftiaid acw byth eto. Mae'r ARGLWYDD yn mynd i ymladd drosoch chi. Does rhaid i chi wneud dim!
Llefarydd

Dyma'r ARGLWYDD yn dweud wrth Moses:

Duw


Pam wyt ti'n galw arna i? Dywed wrth bobl Israel am fynd yn eu blaenau.

Cymer di dy ffon, a'i hestyn tuag at y môr. Bydd y môr yn hollti, a bydd pobl

Israel yn gallu mynd drwy ei ganol ar dir sych!  Bydda i'n gwneud yr Eifftiaid mor ystyfnig, byddan nhw'n ceisio mynd ar eu holau drwy'r môr. Ond bydda i'n cael fy anrhydeddu o achos beth fydd yn digwydd i Pharo a'i fyddin gyda'i holl gerbydau a'i farchogion. A bydd yr Eifftiaid yn dod i ddeall mai fi ydy'r ARGLWYDD, o achos beth fydd yn digwydd iddyn nhw.
Llefarydd
Dyma angel Duw, oedd wedi bod yn arwain pobl Israel, yn symud tu ôl iddyn nhw. A dyma'r golofn o niwl yn symud o'r tu blaen i sefyll tu ôl iddyn nhw, rhwng gwersyll yr Eifftiaid a gwersyll pobl Israel. Roedd yn gwmwl tywyll un ochr, ac yn goleuo'r nos yr ochr arall. Felly doedd y fyddin un ochr ddim yn gallu mynd yn agos at yr ochr arall drwy'r nos.

Dyma Moses yn estyn ei law tuag at y môr, a dyma'r ARGLWYDD yn dod â 
gwynt cryf o'r dwyrain i chwythu drwy'r nos a gwneud i'r môr fynd yn ôl. Dyma'r môr yn gwahanu, ac roedd gwely'r môr yn lwybr sych drwy'r canol. A dyma bobl Israel yn mynd trwy ganol y môr ar dir sych, a'r dŵr fel wal bob ochr iddyn nhw.

